
Numquam immemor summae caritatis a Dei Filio in cruce maxime
ostentae pro mundi salute, Scepusiensis grex, in fidelitate inconcussa erga
Christum eiusque Ecclesiam dioecesanae historiae inter gaudia et dolores
saeculare iter recordando, viva voce hymnum 7Te Deum canit ac diligenter
singulare hoc anno eventum celebrat, cum CCL anni feliciter recoluntur a
canonica hac erecta dioecesi. Illam enim bulla Romanus Pontifex nuncupata
condidit Praedecessor Noster rec. mem. Pius VI die XIII mensis Martii anno
MDCCLXXVI, prae oculis habens spirituales Slovachiae fidelium

necessitates.

Quamobrem, sicut novimus, Venerabilis Frater Franciscus Trstensky,
Episcopus Scepusiensis, hac occasione feliciter data, Annum Iubilarem
Dioecesanum indixit, tempus videlicet precis pastoralisque considerationis,
qui proximo mense Septembri conficitur. Faustam igitur hanc

opportunitatem nactus, memoratus Praesul, una voce cum grege sibi commisso



humanissime rogavit ut Nos quendam eximium Purpuratum designaremus
qui celebrationi Iubilaei complendi Nostro nomine praeesset atque verba
spiritualis cohortationis pronuntiaret. Piae huic postulationi adnuere
volentes, ad Te, Venerabilis Frater Noster, decurrimus qui, pietate ac
sapienti spiritu praeditus, ut providus ac diligens pastor emines, impiger ad

fidelium bonum patrandum.

Te igitur hisce Litteris MISSUM EXTRAORDINARIUM
NOSTRUM nominamus ad celebrationem de qua supra diximus, quae die
XXVI advenientis mensis Septembris in ecclesia Cathedrali dioecesis
Scepusiensis s. Martino, episcopo, dicata sollemni ritu agetur. Cohortabere
omnes huius eventus participes ut renovatis viribus novoque studio vivam
servent spem ad promissa Dei obtinenda, quippe qui huius Tubilaei copiosa
adepti sint spiritalia beneficia et miserentis Domini gratias, quae procul

dubio in cotidiano sustinendo opere multum afferunt adiumenti.

Sacrorum Antistitem praedictae ecclesialis communitatis, sacros
Praesules, sacerdotes, religiosos viros mulieresque, publicas auctoritates et
christifideles laicos, Nostro salutabis nomine Nostramque iis ostendens

benevolentiam.



Nosmet Ipsi Te, Venerabilis Frater Noster, in tua missione implenda
precibus comitabimur, Beata Maria Virgine Perdolenti et s. Martino,
episcopo, intercedentibus, Tibique Apostolicam Nostram Benedictionem
libentes iam nunc impertimur, signum Nostrae erga Te benevolentiae et
caelestium donorum pignus, quam omnibus celebrationis participibus rite

transmittas volumus.

Datum Romae, apud S. Petrum, die VIII mensis Augusti, anno

Domini MMXXVI, Pontificatus Nostri secundo.

